ᐃᖃᓗᓕᕆᔨᕐᔪᐊᒃᑯᑦ ᑕᕆᐅᕐᒥᐅᑕᓕᕆᔨᑯᓪᓗ ᑲᓇᑕᒥ (ᐃᖃᓗᓕᕆᔨᕐᔪᐊᒃᑯᑦ) ᑲᔪᓯᑎᑦᑏᓐᓇᖅᐳᑦ ᑕᕆᐅᑉ ᐊᕙᑎᐊᓂᒃ, ᐊᕙᑎᒥᐅᑕᕆᔭᖏᓐᓂᓗ ᖃᐅᔨᓴᕐᓂᕐᒥᒃ ᐊᒻᒪᓗ ᓇᐅᑦᑎᖅᑐᐃᕙᓪᓕᐊᓂᖏᓐᓂᒃ ᑕᓯᐅᔭᕐᒥ ᐃᒪᕐᓂ, ᑕᐅᕙᓂᓗ ᑲᖏᖅᓱᐊᕐᔪᒻᒥ ᐊᒻᒪᓗ ᕿᓐᖑᐊᓂ. ᑕᒪᒃᑯᐊ ᐊᕙᑎᒥᒃ ᖃᐅᔨᓴᖅᑕᐅᓂᖏᓐᓂ ᐃᓚᖃᕐᓂᐊᕐᒥᔪᑦ ᐸᒡᕕᓴᒃᑕᐅᑦᑕᐃᓕᓗᑎᒃ ᑐᓴᖅᓴᐅᔪᖃᓲᖑᓂᖏᓐᓂᒃ ᖃᐅᔨᓴᕐᓂᖅ ᐃᒪᕐᒥ ᑕᖅᑲᒪᓂ, ᐅᖓᓯᒃᑐᒥᒡᓗ ᑲᐱᔭᐅᖃᑦᑕᖅᓱᑎᒃ ᐊᒧᓯᕝᕕᐅᕙᖕᓂᖏᓐᓂᒃ ᖃᐅᔨᓴᒐᒃᓴᐃᔭᐃᕝᕕᐅᓗᑎᒃ ᐊᒻᒪᓗ ᐃᓕᓯᕕᐅᖃᑕᕐᓗᑎᒃ ᐋᕐᓗᐃᑦ, ᐊᒻᒪᓗ ᐊᔾᔨᓕᐅᖅᑕᐅᓯᒪᔪᓂᒃ ᐃᓕᑕᕆᔭᐅᔾᔪᒃᓴᓂᒃᑕᐅᓂᖏᓐᓂᒃ ᐋᕐᓗᐃᑦ.

ᐊᑯᓂᐅᓂᓕᒃ ᑲᒪᒋᔭᐅᓂᖏᑦ: 8 ᐱᓇᓱᐊᕈᓰᑦ. ᖃᖓ: ᐋᒐᓯᒥᒃ − ᓯᑎᐱᕆᒧᑦ
 
ᖃᐅᔨᓴᖅᑕᐅᓂᖏᓐᓂ ᐊᐱᖁᑏᑦ:
1. ᑕᑯᒃᓴᐅᑦᑎᐊᖅᑐᓂᒃ ᒪᓕᒃᑕᐅᖃᑕᕐᓂᐊᖅᑐᑦ ᓇᒧᖓᐅᕙᖕᓂᖏᑦ ᑐᒑᓖᑦ ᕿᓚᓗᒐᐃᑦ ᑕᐅᕙᓂ ᑕᓯᐅᕐᒥ ᐃᒪᕐᓂ, ᖃᓄᕐᓗ ᑕᒪᒃᑯᐊ ᐱᔾᔪᑎᖃᕐᒪᖔᑕ ᓂᕿᒃᓴᖅᓯᐅᖃᑕᕐᓂᖏᓐᓄᑦ, ᐊᓯᖏᓐᓂᒡᓗ ᐆᒪᔪᓂᒃ ᑕᐃᒃᑯᓂᖓ ᓂᕿᒃᓴᖃᓲᖑᖕᒥᔪᓂᒃ, ᐅᒥᐊᕐᔪᐊᖃᓲᖑᓕᕐᓂᖏᓐᓂᒃ ᐊᒻᒪᓗ ᐊᖏᓂᖏᓐᓂ ᐃᒪᐃᑦ ᑕᕆᐅᕐᒥ ᐱᑕᖃᕐᕕᐅᕙᓕᖅᑐᑦ?
2. ᖃᖓᐅᓕᕌᖓᑦ ᐊᒻᒪᓗ ᓇᓃᖃᑦᑕᕐᓂᖏᑦ ᐃᒪᕐᒥ ᑕᖅᑲᒪᓂ ᑐᓴᖅᓴᐅᔪᖃᖃᑕᕐᓂᖏᑦ  (ᓲᕐᓗ ᐆᒪᔪᕐᓂᒃ, ᐊᓄᕆᓂᕐᒥᒃ ᓯᑯᖃᕐᓂᕐᒥᒃ, ᑕᒪᒃᑯᓂᖓ ᐱᑕᖃᓲᖑᓕᖅᑐᓂᒃ ᐅᒥᐊᕐᔪᐊᕐᓂᒃ) ᑕᐅᕙᓂ ᑲᖏᖅᓱᐊᕐᔪᖕᒥᓗ, ᕿᖑᐊᓐᓂᓗ?
3. ᖃᓄᖅ ᐊᒥᔅᓲᑎᒋᕙᑦ ᖃᓄᐃᓕᖓᓂᖏᓪᓗ ᐋᕐᓗᖅᖃᕐᓕᕐᓂᖏᑦ ᑕᒫᓂ ᑲᓇᖕᓇᖅᐸᓯᖓᓂ ᑲᓇᑕᐅᑉ ᐅᑭᐅᖅᑕᖅᑑᓂᖓᓂ ᐊᒻᒪᓗ ᖃᓄᖅ ᐊᕙᑎᒥᐅᑕᐅᕆᐅᔪᓐᓇᖃᑦᑕᓕᕐᒪᖔᑕ (ᓇᓂ, ᓇᒧᖓᐅᕙᖕᓂᖏᓂᓗ, ᓱᓇᒥᒡᓗ ᓂᕿᒃᓴᖃᓲᖑᓂᖏᓐᓂ)?
4. ᖃᓄᖅ ᑕᑯᒃᓴᐅᑦᑎᐊᖃᑕᖅᑐᓂᒃ ᑐᑭᓯᔭᐅᔪᓐᓇᖅᐸᑦ ᐋᕐᓗᐃᑦ ᐊᒻᒪᓗ ᖃᓄᖅ ᓂᕿᒃᓴᖅᓯᐊᕆᔭᒥᓂᒃ ᑎᕐᓕᐊᖅᓯᓲᖑᕙᑦ ᐊᒻᒪᓗ ᖃᓄᖅ ᐊᒃᑐᐃᕙᒃᐸᑦ ᐅᑭᐅᖅᑕᖅᑐᒥ ᑕᕆᐅᖓᓂᒃ ᐊᒻᒪᓗ ᑕᕆᐅᕐᒥᐅᑕᖏᓐᓂᒃ ᐆᒪᔪᓂᒃ?
 
ᐱᓕᕆᐊᖑᔪᓂᒃ ᑐᕌᒐᕆᔭᐅᔪᑦ:
1.	ᖃᐅᔨᓴᖅᑕᐅᓂᖏᑦ ᑐᒐᓖᑦ ᕿᓚᓗᒐᐃᑦ, ᐋᕐᓗᐃᓪᓗ ᐱᑕᖃᓕᕐᓂᖏᑦ, ᐱᐅᓯᕆᕙᒃᑕᖏᑦ, ᓇᓃᖃᑦᑕᓲᖑᓂᖏᓪᓗ ᑕᓯᐅᔭᕐᒥ.
2. ᖃᐅᔨᓴᖅᑕᐅᓗᑎᒃ ᐊᕙᑎᒥ ᑐᓴᖅᓴᐅᔪᖃᐃᓐᓇᕈᓐᓇᕐᓂᖏᑦ ᐊᒻᒪᓗ ᐆᒪᔪᐃᑦ ᑐᓴᖅᓴᐅᖃᑕᕐᓂᖏᑦ ᑕᐅᕙᓂ ᐃᒪᕐᒥ ᑲᖏᖅᓱᐊᕐᔪᖕᒥ, ᐊᓯᖏᓐᓂᓗ. 
3. ᑲᔪᓯᑎᑕᐅᓂᖏᑦ ᓄᓇᓕᖕᓃᑦᑐᓄᑦ−ᖃᐅᔨᓴᖅᑎᐅᔪᓄᑦ ᑲᒪᒋᔭᐅᓂᖏᑦ ᐅᖓᓯᒃᑐᒥᒃ ᑲᐱᔭᐅᖃᑕᖅᓱᑎᒃ ᖃᐅᔨᓴᒐᒃᓴᓂᒃ ᐲᖅᓯᕝᕕᐅᖃᑕᕐᓂᖏᑦ ᐊᕐᓗᐃᓪᓗ, ᑐᒑᓖᓪᓗ ᕿᓚᓗᒐᐃᑦ.
4. ᑎᑎᕋᖅᑕᐅᕙᓪᓕᐊᓗᑎᒃ ᐋᕐᓗᐃᑦ ᑐᓴᐅᒪᖃᑕᐅᑎᕙᖕᓂᖏᓐᓂᒃ ᓂᓪᓕᐊᓂᕆᕙᒃᑕᖏᑦ, ᐱᐅᓯᕆᕙᒃᑕᖏᓪᓗ ᑕᐃᒫᒃ ᐸᒡᕕᒃᓴᒃᑕᐅᑦᑕᐃᓕᒪᓗᑎᒃ ᑐᓴᖅᓴᐅᔪᖃᕐᓂᖏᓐᓂᒃ ᖃᐅᔨᓴᖅᑕᐅᔪᓐᓇᕐᓂᐊᕐᒪᑕ ᒫᓐᓇᐅᔪᖅ ᐊᒻᒪᓗ ᐱᓕᕆᕝᕕᐅᕙᖕᓂᖏᓐᓂ ᖃᐅᔨᓴᕐᕕᐅᔪᓂ ᑐᓴᖅᓴᐅᔪᖃᕈᓐᓇᕐᓂᖏᓐᓂᒃ. 
 
ᑐᑭᓕᐅᕈᑕᐅᓂᖏᑦ: ᐋᕐᓗᐃᑦ ᐱᑕᖃᕐᓂᖏᑦ ᐊᒻᒪᓗ ᐅᒥᐊᕐᔪᐊᖃᖅᐸᓪᓕᐊᑐᐃᓐᓇᕐᓂᖅ ᑕᐅᕙᓂ ᑕᓯᐅᔭᕐᒥ ᐃᓱᒪᓘᑕᐅᕙᓪᓕᐊᑐᐃᓐᓇᕐᒪᑦ ᐃᓄᖕᓄᑦ ᐱᐅᖏᑦᑐᒥᒃ ᐊᒃᑐᖅᓯᓂᐊᕐᓂᖏᑦ ᑕᕆᐅᕐᒥᐅᑕᓂᒃ ᐆᒪᔪᓂᒃ ᐊᒻᒪᓗ ᓂᕿᒃᓴᕆᔭᐅᕙᒃᑐᓂᒃ. ᑕᒪᓐᓇ ᐱᓕᕆᐊᖑᔪᖅ ᑐᑭᓯᓂᐊᕈᑕᐅᓇᓱᒃᐳᖅ ᐱᕙᓪᓕᐊᔪᒥᒃ ᐊᒃᑐᖅᑕᐅᓯᒪᔪᓐᓇᕐᓂᖏᑦ ᐅᒥᐊᕐᔪᐊᖃᕐᓂᖅᓴᐅᓕᕐᓂᕐᒧᑦ, ᐊᒻᒪᓗ ᑕᒪᒃᑯᐊ ᐋᕐᓗᐃᑦ ᖃᓄᐃᓕᖓᓕᕈᑕᐅᕙᓪᓕᐊᓂᖏᓐᓂᒃ ᑐᒑᓕᖕᓄᑦ ᕿᓚᓗᒐᕐᓄᑦ. 
 
ᖃᓄᐃᓕᐅᕈᓯᕆᔭᐅᓂᐊᖅᑐᑦ: ᐃᒪᕐᒥ ᑕᖅᑲᒪᓂ ᑐᓴᔾᔪᑏᑦ ᐊᒻᒪᓗ ᓂᐱᓕᐅᕈᑎᑦ ᐃᓕᐅᖃᖅᑕᐅᓂᐊᖅᑐᑦ ᒥᑭᔫᑎᓂᒃ ᑐᖓᕕᖃᖅᑎᑕᐅᓗᑎᒃ ᐃᒪᕐᓂ ᑕᐅᕙᓂ ᕿᖑᐊᓂᓗ, ᑲᖏᖅᓱᐊᕐᔪᖕᒥᓗ, ᓂᐱᓕᐅᖅᑕᐅᕙᓪᓕᐊᓂᐊᕐᒪᑕ ᐱᐅᓯᑐᖃᕆᔭᖏᓐᓂ ᑐᓴᖅᓴᐅᖏᓐᓇᖃᑕᕐᓂᖏᓐᓂᒃ, ᐅᒥᐊᕐᔪᐊᕐᑲᓕᖅᑎᓪᓗᒍ ᑐᓴᖅᓴᐅᓂᕐᓗᓕᖃᑕᕐᓂᖏᓐᓂᒃ ᐊᒻᒪᓗ ᑕᕆᐅᕐᒥ ᐆᒪᔪᐃᑦ ᑐᓴᐅᒪᖃᑕᐅᑎᕙᖕᓂᖏᓐᓂᒃ ᐱᐅᓯᕐᒥᒍᑦ. ᐱᓗᐊᖅᑐᒥᒃ ᓇᓃᓐᓂᐊᕐᒪᑕ ᑐᑭᓕᐅᖅᑕᐅᑦᑎᐊᕈᒫᖅᑐᑦ ᑐᑭᓯᓂᐊᕐᕕᐅᓚᐅᕐᓗᑎᒃ ᐊᖑᓇᓱᒃᑏᑦ ᑲᑐᔾᔨᖃᑎᒌᖏᑦ, ᒥᕐᖑᐃᖅᓯᕐᕕᓕᕆᔨᒃᑯᓪᓗ ᑲᓇᑕᒥ, ᐃᓄᐃᓪᓗ ᓄᓇᓖ. ᓂᐱᓕᐅᕈᑏᑦ ᐃᓕᐅᖃᖅᑦᑕᐅᓂᐊᖅᑐᑦ ᓴᑐᖅᑕᐅᒋᐊᕐᓂᐊᖅᑐᓂᒃ ᐅᑭᐊᒃᓵᒃᑯᑦ ᐊᒻᒪᓗ ᑭᖑᓂᑲᓐᓂᐊᒍᑦ ᐊᐅᔭᐅᓕᕐᒥᔪᒥ, ᑕᐅᕙᖓᑦ ᑲᖏᖅᓱᐊᕐᔪᖕᒥᒃ. ᐆᒪᔪᖏᓐᓂᒃ ᑕᒪᒃᑯᓇᖓᑦ ᖃᐅᔨᓴᒐᒃᓴᐃᑦ ᑲᑎᖅᓱᖅᑕᐅᓂᐊᖅᑐᑦ ᐊᒻᒪᓗ ᖁᒻᒧᐊᒃᑎᑕᐅᓯᒪᔪᑎᒍᑦ ᒪᓕᒍᑎᒃᓴᓂᒃ ᐃᓕᓯᕕᐅᓗᑎᒃ ᐅᒥᐊᒃᑰᕐᓗᑎᒃ,  ᐊᑐᕐᓗᑎᒃ CO2−ᓂᒃ ᐳᓪᓚᓕᖕᓂᒃ ᖁᑭᐅᑎᓂᒃ ᐅᕝᕙᓗᓐᓃᑦ ᐱᑎᒃᓯᓕᒡᔪᐊᕐᓂᒃ. ᖁᒻᒧᐊᒃᑎᑕᐅᓯᒪᔪᑎᒍᑦ ᒪᓕᒍᑏᑦ ᐋᕐᓗᖕᓂ ᐃᓕᐅᖃᖅᑕᐅᓂᖏᑦ ᑲᒪᒋᔭᐅᓂᐊᖅᑐᑦ, ᑕᒪᒃᑯᐊ ᓱᑲᐃᑐᒃᑰᖃᑕᕐᓗᑎᒃ ᐅᒥᐅᒃᑯᑦ ᒪᓕᒃᑕᐅᖃᑕᕐᓗᑎᒃ, ᖃᓂᒡᓕᑎᒋᖃᑕᕐᓂᐊᕐᒪᑕ ᑕᒫᓂ ᖁᓕᓂᒃ 10 ᒥᑕᓂᒃ ᐋᕐᓗᕐᓄᑦ, ᐊᒻᒪᓗ ᐃᓕᓯᕝᕕᐅᓂᐊᖅᑐᑦ ᖁᒻᒧᐊᒃᑕᐅᓯᒪᔪᑎᒍᑦ ᒪᓕᒍᑎᓂᒃ ᐊᑖᒍᑦ ᐊᒪᐅᔭᖓᒍᑦ, ᐊᑐᕐᓗᑎᒃ ᐊᖏᓂᓕᖕᒥᒃ 6 ᓴᓐᑎᒦᑕᓂ ᖃᕐᔪᖅᓴᐅᔭᕐᒥᒃ ᒪᒃᑕᖓᑕ ᐃᓗᐊᓃᓐᓂᐊᖅᑐᒥᒃ, ᖃᖁᓛᖓᓄᑦ ᐊᑕᓗᓂ.
 
ᐊᒃᑐᖅᑕᐅᓯᒪᔪᓐᓇᕐᓂᖏᑦ: ᖃᐅᔨᓴᖅᑏᑦ ᓄᓇᖓᓃᓐᓂᐊᖅᑐᖅ ᒥᑦᑎᒪᑕᓕᖕᒥ. ᐊᕙᑎᓕᕆᓂᕐᒥᒃ ᐊᒃᑐᐃᔪᓐᓇᕐᓂᖏᑦ ᐱᓕᕆᓂᖏᓐᓂ, ᐱᒻᒪᕆᐅᓂᐊᕋᓱᒋᔭᐅᖏᑦᑐᑦ. ᐊᒃᑐᖅᑕᐅᔪᓐᓇᕐᓂᖏᑦ ᐅᖓᓯᒃᑐᒥᒃ ᐃᓕᓯᕝᕕᐅᓂᖏᓐᓂᒃ ᐅᒪᔪᐃᑦ ᓂᕆᐅᒋᔭᐅᒋᕗᑦ ᐱᒻᒪᕆᐅᔾᔮᖏᓐᓂᖅ, ᒪᓕᖕᓂᐊᕐᒪᑕ ᒪᓕᒃᑕᐅᔭᕆᐊᖃᖅᑐᓂᒃ ᐆᒪᔪᓕᕆᔨᕐᔪᐊᒃᑯᑦ ᐆᒪᔪᓕᕆᓂᕐᒧᑦ ᒪᓕᒋᐊᖃᖅᑕᖏᓐᓂᒃ ᑕᐃᒫᒃ ᑲᓇᑕᒥᐅᑦ ᑲᑎᒪᔨᕐᔪᐊᖏᓐᓄᑦ ᐆᒪᔪᓂᒃ ᐃᒃᐱᒍᓱᑦᑎᐊᖃᑕᕆᐊᖃᕐᓂᖏᓐᓂᒃ ᒪᓕᒐᕆᔭᐅᔪᑦ ᒪᓕᒃᑕᐅᑦᑎᐊᕆᐊᖃᕐᓂᖏᓐᓄᑦ.
 
ᐃᓄᐃᑦ ᓄᓇᓕᖕᓂ ᐃᓚᐅᑎᑕᐅᓂᖏᑦ ᐊᒻᒪᓗ ᖃᐅᔨᔭᐅᓂᖏᓐᓂᒃ ᑐᓂᔭᐅᓂᖏᑦ: ᓄᓇᓕᖕᓂ ᐃᖃᓇᐃᔭᖅᑎᑦᑎᓂᐊᖅᑐᑦ ᐱᓕᕆᖃᑕᐅᓂᐊᖅᑐᓂᒃ ᑕᒪᒃᑯᓂᖓ, ᓯᕗᓂᐊᒍᑦ ᐃᓕᓐᓂᐊᖅᑎᑕᐅᕌᓂᒃᓯᒪᔪᓂᒃ, ᐊᒻᒪᓗ ᐃᓚᐅᖃᑦᑕᖅᓯᒪᔪᓂᒃ ᑐᒑᓕᖕᓂᒃ ᐊᒻᒪᓗ ᐋᕐᓗᐃᑦ ᖃᐅᔨᓴᖅᑕᐅᖃᑕᓚᐅᕐᓂᖏᓐᓂ (ᐅᒥᐊᑦ ᑐᓚᒃᑕᐅᓯᒪᓂᖏᓐᓂ, ᖃᖓᑕᓲᕋᓛᒃ ᐊᐅᓚᑕᐅᕙᖕᓂᖏᓐᓂᒃ ᐅᖓᓯᒃᑐᒥᒃ, ᐅᖓᓯᒃᑐᒥᒃ ᐃᓕᐅᖃᐃᕝᕕᐅᖃᑕᕐᓂᖏᓐᓂᒃ ᒪᓕᒍᑎᒃᓴᓂᒃ). ᑕᒫᓂ ᐊᕐᕋᒍᒥ 2021−ᒥ ᐃᒪᕐᓂ ᖃᐅᔨᓴᕐᓂᖏᓐᓂ ᐊᓯᖏᓐᓂᓗ ᐃᓄᖕᓂᒃ ᖃᐅᔨᓴᖅᑎᒃᓴᓂᒃ ᐃᖃᓇᐃᔭᖅᑎᑦᑎᓂᐊᖅᑐᑦ, ᐊᔪᕈᓐᓃᖅᓴᐃᓗᑎᒡᓗ, ᐱᓕᕆᖃᑕᐅᓗᑎᒃ. ᖃᐅᔨᔭᐅᕙᓪᓕᐊᔪᑦ ᑐᖁᖅᑕᐅᕙᓪᓕᐊᖃᑕᕐᓂᐊᖅᑐᑦ, ᐊᐅᓚᑕᐅᓗᑎᒡᓗ, ᒪᓕᒃᑕᐅᓗᑎᒃ ᐃᖃᓗᓕᕆᔨᕐᔪᐊᒃᑯᑦ ᒪᓕᒐᖏᑦ ᑕᒪᒃᑯᓄᖓ ᑐᕌᖓᔪᑦ. ᕿᓚᒥᐅᓂᐊᖅᑐᒥ ᐊᒻᒪᓗ ᐃᓱᐊᓂ ᑭᖑᓪᓕᕐᓂᒃ ᑐᑭᓯᔭᐅᓂᖏᑦ ᑐᓂᔭᐅᓂᐊᖅᑐᑦ ᓄᓇᓕᖕᓄᑦ ᑲᑐᔾᔨᖃᑎᒌᖕᓄᓪᓗ ᐃᓚᖃᕐᓂᐊᖅᓱᑎᒃ ᐃᓕᓐᓂᐊᕌᓂᒃᓯᒪᓂᐊᖅᑐᓄᑦ ᖃᐅᔨᓴᖅᑕᐅᓚᐅᕐᒥᔪᓂᒃ. 
